
						Dari Wikisumber bahasa Indonesia, perpustakaan bebas

					

					


					
					
					Halaman ini belum diuji baca
Bajawek salam jo gurunyo, dihujamkan lutuik nan duo,
ditakuakan kapalo nan satu, lalu bajalan hanyo lai, bajalan baibo hati,
bajalan jo hati sabak, pulang jo hati rusuah, takana bana maso itu,
kok indak karano laku awak, kok indak dek parangai dalam diri, sasa
nan indak paguno, disarahkan sajo kapado Allah.
Lah bajalan si Umbuik Mudo, dek lambek bajalan, dakok lah
basarang hampia, lah tibo inyo di sanan, tibo di rumah amainyo, lalu
naiak inyo sakali, bakato si Umbuik Mudo.
“Oi upiak Puti Rambun Ameh, batanak baa sacacah,
manggulai baa sabanta, sajak pagi hari siang, alun dapek ayia nasi,
maasok-asok hati denai, ka marantak raso jantuang denai.”
Lah batanak si Rambun Ameh, nasi masak gulai pun masak,
kok kopi lah angek pulo, lah makan si Umbuik Mudo, minum makan
inyo sakali, alah sudah minum jo makan, bakato si Rambun Ameh,
“Oi tuan Umbuik Mudo, iyo juo nan kato Tuan, kakak Puti Galang
Banyak lah mati, bakubua di bukik Silanguang.
Lorong kapado pasan Tuan, lai denai pasampai, kok pitaruah
tuan bagai, lai denai karajokan, sarato hilang kakak Galang Banyak,
denai baokkan payuang panji, denai baokkan kain kapannyo.
Mandanga kato nan bak kian, gumirang ayia matonyo, jatuah
duo jatuah tigo, bak maniak putuih talinyo, bak intan putuih
pangarang, dibaoknyo maningadah, hati bak raso disayik-sayik.
Dek lamo kalamoan, dek lamo lambek di sanan, di rumah
mandeh kanduangnyo, habih hari baganti pakan, habih pakan baganti
bulan, cukuik tujuah bulan papek, alah sakik si Umbuik Mudo, sakik
nan tidak jago lai.
Nasi dimakan raso sakam, ayia diminum sambiluan, banyaklah
urang nan maubek, banyaklah tawa nan takanakkan, banyaklah
tambak-tambakan, ubeklah sapanuah rumah, tawa lah bacawancawan, lampok lah batimbun-timbun, sakik basarangkan sangaik.

